
WORT ZUM TAG vom 21.1.22  

Mitenand und zuenenand reede verbindet eim mit dr göttlige Läbensenergie 
Dr Findus isch en alte Penner. Si grau-wisses Katzefäll isch verfilzt und gar nid 

Katze-like immer fiin und suuber. Nei är putzt sich nümme guet. Wenn ei Schtell 

bsunders schlimm isch, nimmt mi Schweschter e Scheer und schniidet vorsichtig e 

Bitz us em Fäll uuse, damit’s wieder e Gattig macht. Ich muess dr grossi, schweri 

Findus denn eso uff en Arm näh, dass är ruhig blibt. Dr Findus isch 20 und dodrmit e 

wirgglig alte Kater. Si Katzeschweschter Lily isch vor e paar Joor gstorbe. Sie isch 

eindütig d Cheffin gsi vom Findus und em viel jüngere Kater Felix. Au d Hündin Mina 

isch vor Respäkt erstarrt, wenn d Lily duurestolziert isch. Aber ebe: d Lily isch 

nümme do und viellicht duurt das dr Findus mehr als mir Mensche wüsse. Leider 

kame dr Findus nid striichle. Är bisst eim immer. Irgendwenn losst me’s denn. Wenn 

är frisst und konzentriert sini Bröckeli schmatzt, denn probier ichs amme trotzdäm 

und duenen e bitz striichle. Aber immer vorsichtig. Unseri Kommunikation isch also 

vor allem d Sprooch. Ich reed mit ihm, wenn är uff dr Decki liegt oder irgendwo 

langsam umme stroomeret. Mänggisch miaut er ganz jämmerlig und denn probier ich 

ihm guet zue z’reede. 

Es gitt au bi Mensche Gründ, dass sie eim immer wieder emoll bisse. Sie hänn e 

ganze Rucksack voll schlächte Erfahrige uff em Buggel. Me dörf ene nid z’nooch koo. 

Aber mit e bitz Abstand isch e Kommunikation und Beziehig trotzdäm möglig. Es isch 

erstuunlig. Ich ha in mim Theologinne-Lääbe mit eso vielne Mensche t’tue gha und 

greedet und mängi vo ihne hänn au e bissigi Syte zeigt. Denn isch es wichtig uff en 

Abstand zluege. Trotzdäm funktioniere söttigi Beziehige uff e ganz eigeni Art und 

Wiis. Reede isch wichtig. Gueti Wörter sinn wichtig.  

Ich lieb Wörter. Sie hänn e grossi Wirkig. Sie könne Türe uffmache, zum Lüchte 

bringe oder au verschrecke. Sie könne verletze, eim gar verbrenne oder sinn scharf 

wie Katzezehnli. Denn bruuchts Salbi und Pflaschter. Wort könne au sehr weise sii 

und sehr guet due. 

«Im Anfang war das Wort», heisst in dr Bibel. Me könnt au übersetze:  

«Am Anfang war die °Weisheit und ich lies grad none bitz witter: 

und die Weisheit war bei °Gott 

und die Weisheit war wie Gott. 

2Diese war am Anfang bei Gott. 

3Alles ist durch sie entstanden 



und ohne sie ist nichts entstanden. 

Was in ihr entstanden ist, 4war Leben, 

und das Leben war das Licht für die Menschen…» (Joh 1,1-4 BIBEL in gerechter Sprache) 

Ich glaub, enand immer wieder gueti Wort und Wiisheit z’gäh, isch öbbis wichtigs und 

schöns und verbindet eim mit GOTT, dr göttlige Läbensenergie, wo will, dass me au 

mit bissige und schwierige Mensche und andere Viicher, wie em Kater Findus, in 

Kontakt blibt. Eso wird d Wält schöner und besser, well: verbunde bliibe mir 

einewääg. 

 

 


